
LEHENDAKARITZA, JUSTIZIA ETA BARNE DEPARTAMENTUA

Gobernuak baimena eman du udaltzaingoen koordinazioaren esparruan FNMCekin lankidetzan jarduteko hitzarmena luzatzeko eta zabaltzeko

Astelehena, 2007ko abenduaren 31. Poliziaren Informazioaren Sistema ezartzeko Lehendakaritza, Justizia eta Barne Departamentuaren eta Nafarroako Udalerrien eta Kontzejuen Federazioaren (FNMC) arteko lankidetza hitzarmena luzatzeko eta zabaltzeko baimena eman du Nafarroako Gobernuak, gaurko bileran. Hitzarmena 2007ko urtarrilaren 30ean sinatu zuten, Nafarroako udaltzaingoen koordinazioa errazteko, eta indarraldia gaur amaitu da. 

Foru Komunitateko udaltzaingoek polizien datu baseak eta gaur egun Nafarroako Larrialdietako Agentziak eta Foruzaingoak partekatzen duten irrati bidezko telefono sistema aurreratua erabili ahal izateko esparrua sortu zuten Gobernuak eta FNMCek, urte hasieran. Xede horretarako, 280.000 euroko aurrekontu partida sortu zuten. 
Hitzarmen berrian, berrikuspen automatikoko klausula erantsi dute, eta beste gai batzuk barne hartu dituzte. Honako hauek, esate baterako: Gobernuaren sostengua langileen kudeaketari (udaltzainen eta polizia laguntzaileen lanpostuak betetzeko deialdi bakarra egitea ahalbidetuko du horrek), eta lankidetza interes komuneko arloetan (horniduren kudeaketan, adibidez). Zehazki, Nafarroako Gobernuak segurtasuneko materiala erosteko zentrala kudeatuko du, eta hartara, Udalek azkarrago egin ahal izanen dituzte izapideak eta prezio hobeak eskuratuko dituzte. Lankidetza horretarako, 300.000 euroko partida izanen du 2008ko Aurrekontuak. 

FNMCeko 19 udalerrik dute udaltzaingoa, eta horietatik 18k egin dute bat hitzarmenarekin. Barañaingo Udalak ere laster sinatuko du dokumentua. Gobernuak gaur onartu duen akordioari jarraituz, hitzarmena polizia taldeen titularrak diren erakundeekin lankidetzan jarduteko “tresna eraginkorra” dela frogatu ahal izan dute, eta beraz, hitzarmena luzatzeak merezi duela. 

Laneko egutegia
Hitzarmenean adierazi dutenez, polizia talde bakoitzaren ezaugarrien araberako lan egutegia sortu dute, polizien datu baseen kudeaketa integratzeko. Nolanahi ere, hiru fasetan banatuko da egutegia: 
- lehenengo fasea: beharrizanen arabera (datu pertsonalak kontsultatzea, matrikulak...), Foruzaingoaren Aginte eta Koordinazio Zentroarekin harremanetan jarriko dira, eta nahi duten informazioa eskatuko dute (gehienetan ahoz). Aginte eta Koordinazio Zentroan ari diren poliziek ahal bezain azkar bideratuko dute aipaturiko informazioa, eskaria jaso duten bide beretik. Fase hau indarrean dago udaltzaingoa duten udalerri guztietan, Barañainen izan ezik, eta aurrerantzean bigarren faseari ekinen diote. 

- bigarren fasea: sarrera zuzena, udaltzaingo bakoitzaren bulegoetako terminal informatiko finkoen bidez, Foruzaingoaren datu baseetara (lehen batean Izendatze Nazionalen Datu Basera (BDSN) eta Schengen Informazio Sistemara). 

- hirugarren fasea: Foruzaingoak berak sortzen duen Poliziaren Informazio Sisteman (SIP) sartzea ahalbidetuko dute. Bertan, aipaturiko datu baseez gain, Foruzaingoak berak sortutako beste batzuk ere kontsultatu daitezke. Mailaz mailako prozesua izanen da, eta udaltzainek, datuak kontsultatzeaz gain, informazioa sartu ahal izanen dute sisteman bertan. Gainera, polizia bulegoetako ordenagailu finkoez gain, beste lan tresna batzuk ere izanen dituzte, eta patruilak ere sistemarekin elkarreraginean egon ahal izanen dira, sistema informatiko mugikorren bidez (PDA delakoen bidez, esate baterako). Nolanahi ere, Poliziaren Informazio Sistemaren erabilera zaintzeko eta kalitatea kontrolatzeko zeregina Nafarroako Gobernuari dagokio. 
Nafarroako Gobernuaren irrati bidezko telefono sistema aurreratua udaltzainek erabiltzeari dagokionez, ezarpeneko hiru urrats aurreikusi dituzte hitzarmenean. Batetik, Barne Departamentuak irrati-telefono bidezko berezko eremua eskainiko dio udaltzaingo bakoitzari, ohiko zerbitzuetarako. Bigarren urrats gisa, udaltzaingoek irrati-telefono bidezko beste eremu bat izanen dute, beste udaltzaingo batzuekin eta Foruzaingoarekin partekatutakoa, hainbat polizia taldek batera egin beharreko zerbitzuetarako. Bi fase horietan, Larrialdiak Koordinatzeko SOS Navarra 112 Zentroaren laguntza izanen dute udaltzainek, nahi dutenean eta zuzenean. Eta hirugarren urrats gisa, sistema aurreratuaren baitan, nahi duten udalerriek euren ibilgailuak sarearekin lotu ahal izanen dituzte, eta patruila eta polizia mobilizazio bakoitza GPS bidez kontrolatu ahal izanen dute. Irrati bidezko telefono sistema aurreratuaren ezarpenak abantaila tekniko asko ekarriko dizkie udaltzaingoei, eta hasieran ekipamenduetarako inbertsioa egin beharko badute ere, komunikazioa bateratzea ahalbidetuko du (eta horrek, zalantzarik gabe, balio estrategiko handia du).

